
 �  Aparılmış hesablamalara əsasən, Azərbaycanın qaz 

ehtiyatları 2,5 trilyon kubmetr proqnozlaşdırılır. “Şahdəniz”, 
“Abşeron”, “Naxçıvan”, “Şəfəq”, “Asiman”, “Zəfər-Məşəl” və s. 
yataqlarla yanaşı, “Ümid” və “Babək” kimi yataqların işlənilməsi, 
həmçinin xarici şirkətlərin iştirak etdiyi Hasilatın Pay Bölgüsü 
(HPB) müqavilələrini də nəzərə alsaq, Azərbaycanın son 10 
ildə qaz potensialının 1,4 trilyon kubmetrə qədər artdığını görə 
bilərik. Mütəxəssislərin fikrincə, Azərbaycanın artıq bəlli olan və 
hesablanan qaz ehtiyatları nəticə etibarilə 5 trilyon kubmetrə çata 
bilər.

Azərbaycanın dünya 
əhəmiyyətli ən böyük qaz yatağı isə 
“Şahdəniz”dir. Azərbaycan Respub-
likası Dövlət Neft Şirkəti və layihə 
iştirakçıları olan BP, Lukoyl, NİCO, 
Statoil, TPAO, TOTAL şirkətləri 
arasında 1996-cı il iyunun 4-də 
“Şahdəniz” perspektiv sahəsinin 
kəşfiyyatı, işlənməsi və hasilatın pay 
bölgüsü haqqında saziş imzalanıb. 
Xatırladaq ki, bu yatağın təbii qaz 
ehtiyatı 1 trilyon kubmetrdən çox, 
kondensat ehtiyatı isə 300 milyon 
tondan çox qiymətləndirilir. 

“Şahdəniz” yatağından hasilat 
2006-cı ilin dekabrında başlanılıb. 
2007-ci il fevral ayından etibarən 
yataqdan hasil olunan təbii qaz Bakı-
Tbilisi-Ərzurum boru kəməri vasitəsi 
ilə Gürcüstana nəql edilib. 2007-ci il 
iyulun 3-də isə “Şahdəniz”dən hasil 
edilən təbii qaz Bakı-Tbilisi-Ərzurum 
marşrutu üzrə Cənubi Qafqaz qaz 
boru kəməri ilə Türkiyə sərhədlərini 
aşaraq, qardaş ölkənin qaz kəmərləri 
sisteminə daxil olub. 

Cənubi Qafqaz qaz boru 
kəmərinin ötürücülük qabiliyyəti 
ildə 20 milyard kubmetr həcmində 
ölçülür. Azərbaycan ərazisində 
kəmərin uzunluğu 442 kilometr, 
Gürcüstan ərazisində isə 248 kilo-
metrdir. Diametri 42 düymdür (105 
santimetrdir). Kəmərin son çatdırılma 
nöqtəsi Gürcüstan-Türkiyə sərhədində 
yerləşir. Türkiyə ərazisində isə qaz 
kəmərinin uzunluğu 280 kilometr 
təşkil edir.

“Şahdəniz” yatağının 
işlənməsinin birinci mərhələsi 
çərçivəsində hasilat ildə 10 milyard 
kubmetr qaz və gündə təxminən 
50 min barel kondensat təşkil edir. 
Birinci mərhələnin qazı artıq 10 ildən 
çoxdur Azərbaycana, Gürcüstana 
və Türkiyəyə nəql olunur. Yata-
ğın işlənməsinin ikinci mərhələsi 
çərçivəsində gələn ildən başlayaraq 
çıxarılan qaz əvvəlcə Türkiyəyə, 
2020-ci ildən isə Avropaya ixrac 
ediləcək. “Şahdəniz-2” ildə Türkiyəyə 
6 milyard, Avropaya isə 10 milyard 
kubmetr qaz verəcək.

“Şahdəniz-2” layihəsi “Cənub” 
qaz dəhlizinin vacib seqmentidir. 
Dəhlizin sonrakı hissələrini CQBK 
(Cənubi Qafqaz Boru Kəməri), 
TANAP (Transanadolu Qaz Boru 
Kəməri) və TAP (Transadriatik Qaz 
Boru Kəməri) təşkil edir. 

Adıçəkilən layihə Azərbaycan 
və Gürcüstan ərazisi boyunca 

Cənubi Qafqaz boru kəmərinin 
genişləndirilməsinə xidmət etməklə 
Trans-Anadolu və Trans-Adriatik qaz 
boru kəmərlərinin tikintisi ilə bağlı 
planların reallaşmasına təkan verəcək, 
Avropaya yeni qaz dəhlizi açacaq-
dır. Layihə çərçivəsində 26 sualtı 
quyunun qazılması, həmçinin körpü 
ilə birləşdiriləcək iki platformanın 
tikintisi, Səngəçalda isə yeni texniki 
emal və kompressor qurğularının 
inşası nəzərdə tutulur. 3500 kilometr 
məsafədə nəql olunacaq qaz Gürcüs-
tan, Türkiyə, Yunanıstan, Bolqarıstan, 
İtaliya və digər ölkələrdə milyonlarla 
istehlakçını təmin edəcəkdir. İlk qazın 
Avropaya 2019-cu ildə çatdırılması 
nəzərdə tutulur.

Prezident İlham Əliyev 
“Şahdəniz-2” üzrə yekun investisiya 
qərarının imzalanması mərasimindəki 
çıxışında deyib: “Şahdəniz-2” dünya-
nın ən iri enerji layihələrindən biridir. 
Bu layihə enerji təhlükəsizliyi və 
enerjinin şaxələndirilməsi layihəsidir. 
Bu tarixi layihədə iştirakçı dövlət və 
şirkətlərin geniş əməkdaşlığı təmin 

ediləcəkdir. Lakin bu gün mən 19 il 
bundan öncəyə – Azərbaycanın enerji 
strategiyasının yarandığı 1994-cü ilə 
dönmək istəyirəm. Biz buna ümum-
milli liderimiz Heydər Əliyevin müd-
rikliyi və uzaqgörənliyi nəticəsində 
nail olmuşuq. Müstəqillik əldə 
etdikdən sadəcə 3 il, Azərbaycanda 
vətəndaş müharibəsinin bitməsindən 
bir il, Ermənistanla müharibədə 
atəşkəsin əldə edilməsindən yalnız 4 
ay sonra Azərbaycan xarici tərəfdaşları 
ilə birlikdə “Əsrin müqaviləsi”ni 

imzalamışdır. Bu hadisə ilk dəfə 
Xəzər dənizini xarici sərmayələrə 
açmışdır və ölkəmizin uğurlu iqtisa-
di inkişafını təmin etmişdir. Həmin 
müqavilə XX əsrin müqaviləsi 
adlandırılmışdır. “Şahdəniz” isə 
düşünürəm ki, XXI əsrin müqaviləsi 
olacaqdır. Bu tədbirdən əvvəl isə 
müstəqil Azərbaycanın enerji sahəsinin 
inkişafında bir sıra mühüm tarixi 
hadisələr baş vermişdi. 1996-cı ildə 
“Şahdəniz” qaz yatağı ilə bağlı saziş 
imzalanmış, sonra 1999-cu ildə Xəzər 
dənizini Gürcüstanın Qara dəniz 
sahilləri ilə birləşdirən ilk boru kəməri 
inşa edilmişdir. Daha sonra – 2006-cı 
ildə Xəzər dənizini Aralıq dənizi və 
beynəlxalq bazarlarla birləşdirən Bakı-
Tbilisi-Ceyhan əsas neft ixrac boru 
kəməri, 2007-ci ildə isə “Cənub” qaz 
boru kəməri inşa edilmişdir. Bu kəmər 
Azərbaycan, Gürcüstan və Türkiyəni 
hazırkı mərasimin tərkib hissəsi olan 
digər layihə ilə birləşdirmişdir”.

Hazırda “Şahdəniz-2” müqavilə 
sahəsində nəzərdə tutulan işlər 
cədvələ uyğun şəkildə reallaşdırılır. 

Belə ki, quraşdırılacaq iki platfor-
madan birincisinin üst modullarının 
dənizə yola salınması Azərbaycan 
qazının Avropaya çatdırılması 
istiqamətində aparılan genişmiqyaslı 
işlər sırasında xüsusi önəm daşıyır. 
Prezident İlham Əliyevin bu il iyunun 
1-də Bibiheybətdəki Azfen tikinti-
quraşdırma sahəsindən “Şahdəniz 
Mərhələ 2” üçün inşa olunan iki plat-
formadan birinin – yaşayış blokları 
və texnoloji təchizat platformasının 
üst tikililərinin Xəzər dənizindəki 

“Şahdəniz” müqavilə sahəsinə yo-
lasalma mərasimində iştirak etməsi 
bu hadisənin əhəmiyyətini bir daha 
təsdiqləyir. 

BP şirkətindən verilən məlumatda 
bildirilir ki, “Şahdəniz-2” ərazisində 
quraşdırılacaq yaşayış blokları və 
texnoloji təchizat platformasının üst 
tikililərinin dənizə vaxtından əvvəl 
yola salınması işlərin qrafikə uyğun 
getdiyini göstərir. Ümumiyyətlə, 
“Şahdəniz-2” qurğuları, demək olar 
ki, ölkə daxilində inşa edilir. Hər 
iki platformanın Heydər Əliyev 
adına Bakı Dərin Özüllər Zavodun-
da tikilmiş dayaq blokları isə artıq 
dənizdədir. Cari il iyunun 1-də yola 
salınan üst modullar həmin dayaq 
bloklarından birinin üzərində qərar 
tutacaq. 

Yeri gəlmişkən, üst tikililər quraş-
dırma işləri tamamlandıqdan sonra 
“STB-1” barjına yüklənərək, dənizə 
yola salınmağa hazırlıq məqsədilə 
bu il mayın 8-də tikinti-quraşdırma 
sahəsinin yanalma körpüsündəki 
yükləmə çərçivəsinə qaldırılmışdı. 

Qurğunun vahid bir konstruksiya kimi 
daşınması, sürüşdürmə üsulu ilə da-
yaq blokunun üzərinə yerləşdirilməsi, 
montajı və quraşdırılması işləri dəqiq 
planlaşdırılıb və bu işlərin təxminən 
bir həftə ərzində tamamlanacağı 
nəzərdə tutulub. 

İndiyədək “Şahdəniz-2” və 
“Cənub” qaz dəhlizi layihələri üzrə 
iştirakçı ölkələrdə 40 min yeni iş yeri 
açılıb. Yaşayış blokları və texnoloji 
təchizat platformasının üst tikililərinin 
inşasında isə 5 min nəfərdən çox 
işçi çalışıb ki, onların da əksəriyyəti 
Azərbaycan vətəndaşıdır. 

Üst modullar Bibiheybətdəki 
“Azfen” tikinti-quraşdırma sahəsində 
AMEK-Tekfen-Azfen konsorsiumu 
tərəfindən inşa edilib. Konstruksi-
yanın çəkisi 12400 tona yaxındır, 
uzunluğu 100, eni 60 metrə çatır. Qur-
ğunun yaşayış bloku 100 nəfər üçün 
nəzərdə tutulub. Burada işçilər üçün 
yaşayış otaqları, ofis və idman zalları 
yaradılıb. Modulların 4 əsas elektrik 
generatorunun gücü 60 MVt-dır. 

AMEK-Tekfen-Azfen konsor-
siumu tərəfindən inşa edilən yaşayış 
blokları və texnoloji təchizat platfor-
masının üst tikililəri Azfen tikinti-
quraşdırma sahəsində yerli infrast-
rukturdan və obyektlərdən istifadə 
edilməklə bütövlüklə ölkə daxilində 
tikilib. Bu konstruksiyanın tikinti 

işlərinə 5 min nəfərdən çox işçi cəlb 
edilib. İşçi qüvvəsinin təxminən 90 
faizi Azərbaycan vətəndaşları olub. 
Birinci platformanın üst tikililərinin 
dənizə yola salınması nəhəng 
“Şahdəniz-2” layihəsinin uğurla, 
təhlükəsiz, büdcədən xeyli az vəsait 
xərcləməklə və qrafikə uyğun başa 
çatdırılması istiqamətində mühüm bir 
hadisədir. Xəzərdə ən böyük və ən 
müasir konstruksiyalardan biri olan 
bu üst tikililər çox yüksək texniki 
təhlükəsizlik göstəriciləri ilə inşa 
edilib.

Hazırda “Şahdəniz-2” və CQBK-
nın genişləndirilməsi layihələri 
tamamlanmaq üzrədir. Təchizat-
tədarük, mühəndis-layihələndirmə 
və tikinti işləri də daxil olmaqla, 
ümumilikdə bu layihələrin 92 faizdən 
çox hissəsi yekunlaşıb. 

Bütün iri həcmli layihələr kimi, 
“Şahdəniz-2”ni də müxtəlif ölkələri 
təmsil edən tərəfdaş şirkətlər həyata 
keçirir. Bu il iyunun 1-də yaşayış 
blokları və texnoloji təchizat plat-
formasının üst tikililərinin Xəzər 

dənizindəki “Şahdəniz” müqavilə 
sahəsinə yolasalma mərasimində 
Prezident İlham Əliyev bu 
tərəfdaşlığı yüksək dəyərləndirib: 
“Mən Azərbaycana yatırılan inves-
tisiyalara və uğurlu fəaliyyətə görə 
bütün tərəfdaşlarımıza, “Şahdəniz” 
tərəfdaşlarına və bu nadir qurğunu 
tikən şirkətlərə bir daha təşəkkürümü 
bildirmək istərdim. Azərbaycanda 
fəaliyyət göstərən beynəlxalq ko-
manda ölkəmizin inkişafına kömək 
edir. Düşünürəm ki, ev sahibi olan 
ölkə yerli şirkət SOCAR ilə əcnəbi 
investorlar arasında nadir əməkdaşlıq 
mühiti yaradır”. 

Dövlət başçısı, eyni zaman-
da, “Şahdəniz-2” layihəsinin 
əməliyyatçısı olan BP şirkəti ilə 
tərəfdaşlığı strateji tərəfdaşlığa 
çevirən bir sıra digər müqavilələrin də 
imzalandığını, bu tərəfdaşlığın hələ 
neçə-neçə illər bundan sonra da da-
vam edəcəyinə inamını bildirmişdir.

“Şahdəniz Mərhələ 2” layihəsi 
çərçivəsində Gürcüstan, Türkiyə, 
Yunanıstan, Albaniya, Bolqarıstan və 
İtaliyadakı milyonlarla istehlakçıya 
ildə 16 milyard kubmetr qaz nəql 
edilməsi nəzərdə tutulur. İlk qazın 
nəqli Gürcüstan və Türkiyəyə gələn il, 
Avropaya isə 2020-ci ildə gözlənilir. 
“Şahdəniz” üzrə Hasilatın Pay Böl-
güsü haqqında sazişin 2036-cı ildən 

2048-ci ilədək uzadılması “Şahdəniz” 
yatağının dərin qatlarındakı ehtiyat-
ların gələcəkdə mümkün işlənilməsi 
üçün yol açır. Azərbaycan və 
Gürcüstan ərazilərində boru kəməri 
marşrutu boyunca “Cənubi Qafqaz 
boru kəmərinin genişləndirilməsi” 
layihəsinin tikinti işləri qrafikə uyğun 
davam edir. Ümumilikdə, tikinti 

işlərinin və istismaravermə sınaqla-
rının 89 faizi artıq tamamlanıb. Boru 
kəmərinin hidro-sınaq işləri həm 
Azərbaycanda, həm də Gürcüstanda 
davam edir.

Onu da deyək ki, ilk dəfə olaraq 
“Şahdəniz-2” platformalarının tikin-
tisi 100 faiz ölkə daxilində həyata 
keçirilir. Bu tikililərin ümumi çəkisi 
29200 ton təşkil edir və onlar 16500 
boru qovşağından, 881 kilometr kabel 
xəttindən ibarətdir. Üst tikililərin 
quraşdırma işləri üç il ərzində tamam-
lanıb və son dərəcədə yüksək texniki 
təhlükəsizlik göstəriciləri ilə həyata 
keçirilib.

Azərbaycan hazırda qlobal 
əhəmiyyətli mühüm layihələrə imza 
atır. Bu, dövlətimizin başçısı cənab  
İlham Əliyevin rəhbərliyi ilə apa-
rılan siyasətin məntiqi nəticəsidir. 
Azərbaycanın müasir dövrdə belə 
qlobal və tarixi layihələri icra etməsi 
ölkəmizin gəlirlərinin artmasına, 
xalqın sosial rifah halının daha da 
yaxşılaşdırılmasına yönəlib. Yuxarıda 
haqqında danışılan layihənin həyata 
keçirilməsi də bir daha sübut edir 
ki, ölkəmizdə neftdən əldə edilən 
gəlirlərin qeyri-neft sektorunun inki-
şafına yönəldilməsi, nəticədə iqtisadi 
potensialımızın daha da güclənməsi, 
dayanıqlı iqtisadi inkişafın təmin 
edilməsi, “qara qızıl”dan əldə olunan 

gəlirlərin insan kapitalına çevrilməsi 
Prezident İlham Əliyevin həyata ke-
çirdiyi sosial-iqtisadi siyasətin əsasını 
təşkil edir. 

Elman İSGƏNDƏROV,  
texnika üzrə fəlsəfə doktoru, 

dosent

“Şahdəniz-2” layihəsindən ilk qazın əldə 
olunması istiqamətində işlər uğurla davam edir

 � Bazar münasibətləri şəraitində işsizlikdən 
müdafiə sistemi sosial-iqtisadi məsələlərin həllinə, əmək 
hüquqlarının qorunmasına, əmək ehtiyatlarının keyfiyyətcə 
yaxşılaşdırılmasına, sosial ədalətin, ictimai birliyin və 
sabitliyin təmin edilməsinə yönəlmiş dövlət siyasətinin əsas 
elementlərindən biridir. Əmək və əhalinin sosial müdafiəsi 
nazirinin müavini İdris İsayev dünyada işsizlikdən sığorta 
sistemi barədə məlumat verərək bildirib ki, Azərbaycanda yeni 
tətbiq edilən sistem bu və ya digər formada 72 ölkədə fəaliyyət 
göstərir. Bu ölkələrin hər birində işsizlikdən sığorta sistemi 
ölkənin iqtisadi potensialından, əmək bazarının vəziyyətindən, 
işsizliyin xüsusiyyətlərindən, aztəminatlı əhaliyə münasibətdə 
digər sosial proqramların mövcudluğu vəziyyətindən və s. 
hallardan asılı olaraq yaradılıb.  

Azərbaycanın Dövlət Məşğulluq 
Strategiyasında da ölkəmizdə 
işsizlikdən sığorta sisteminin yaradıl-
ması məsələsi əksini tapıb. Beynəlxalq 
Əmək Təşkilatının Azərbaycan 
tərəfindən ratifikasiya edilmiş 88 
nömrəli Konvensiyasında və 83 nömrəli 
Tövsiyəsində də işsizlikdən sığorta sis-
teminin tətbiqi məsələsi yer alıb. Qeyd 
edək ki, əmək bazarının tələblərinə 
cavab verən aktiv və passiv məşğulluq 
tədbirlərinin genişləndirilməsi, 
gənclərin məşğulluğunun artırılması 
üzrə xüsusi layihələrin hazırlanması, 
onlara əmək bazarının tələblərinə uyğun 
çevik peşə təhsili imkanlarının yara-
dılması məqsədilə ölkəmizdə ayrıca 
işsizlik sığortası sisteminin qurulmasını 
zəruri edən bir çox amillər vardır. Bu 
barədə Azərbaycan Prezidenti İlham 
Əliyevin sədrliyi ilə Nazirlər Kabine-
tinin 2015-ci ilin birinci yarısının so-
sial-iqtisadi inkişafının yekunlarına və 
qarşıda duran vəzifələrə həsr olunmuş 
iclasında da müvafiq tapşırıqlar verilib. 

İdris İsayevin sözlərinə görə, 
işsizlikdən sığorta sisteminin əsas 
məqsədi işsizin iş yerini itirdiyi andan 
onun yeni iş yeri tapanadək olan dövrdə 
itirilmiş gəlirlərinin tam və ya qismən 
kompensasiya edilməsi və onun əmək 
bazarına təkrar qaytarılmasına kömək 
göstərilməsidir. Sistemin səmərəliliyi 
bu iki komponentin qarşılıqlı və əlaqəli 

fəaliyyətindədir. Yeni qəbul olunan 
“İşsizlikdən sığorta haqqında” Qanun 
müasir dünyada işsizlikdən sığorta 
sahəsində mövcud olan mütərəqqi 
cəhətlər əsas götürülməklə, beynəlxalq 
ekspertlərin rəyi, Beynəlxalq Əmək 
Təşkilatının tövsiyələri, aidiyyəti 
qurumların rəy və təklifləri nəzərə alın-
maqla, təkmilləşdirilmiş səviyyədə ha-
zırlanıb. İşsizlikdən sığortanın təşkilati, 
hüquqi və iqtisadi əsaslarını müəyyən 
edən, işsizlikdən sığortanın subyektləri 
(sığortaçı, sığortaolunanlar və 
sığortaedənlər) arasındakı münasibətləri 
tənzimləyən bu qanun 2018-ci il yanva-
rın 1-dən qüvvəyə minəcək. 

“İşsizlikdən sığorta haqqında” Qa-
nun ölkəmizin əmək bazarında riskin 
ötürülməsinə əsaslanan münasibətlərin 
və yeni maliyyələşmə mexanizmlərinin 
yaradılmasına, sığortaolunanların, 
yəni işəgötürənlə əmək müqaviləsi 
bağlamış və işsizlikdən sığorta olunan 
işçilərin itirilmiş əməkhaqlarının 
kompensasiya olunmasına xidmət edir. 
Digər tərəfdən isə bu qanun işsizliyin 
yaranması hallarının qarşısının alın-
ması məqsədilə qabaqlayıcı tədbirlərin 
görülməsi yolu ilə əhalinin sosial 
müdafiəsinin gücləndirilməsinə əsaslı 
təminat yaradır.

Qanunda işsizlikdən sığortanın 
məcburi olması nəzərdə tutulub, eyni 
zamanda, işsizlikdən sığortanın əsas 

prinsipləri kimi işsizlikdən sığorta-
nın subyektlərinin hüquq bərabərliyi, 
işsizlikdən sığortanın müntəzəmliyinə 
dövlət təminatının verilməsi, sığorta 
stajından və işsizliyin davamlılığın-
dan asılı olaraq sığorta ödənişinin 
məbləğinin diferensiallaşdırılması 
və sair bu kimi prinsiplər yer alıb. 
İşsizlikdən sığorta üzrə tarif dərəcələri 
də dünya ölkələrindəki tariflər üzrə 
ən aşağı səviyyədə nəzərdə tutulub. 
Belə ki, qanunda həmin tarif dərəcələri 
sığortaedən tərəfindən hesablanmış 
əməyin ödənişi fondunun 0,5 faizi 
və sığortaolunan, yəni işçi tərəfindən 
əməkhaqqının 0,5 faizi səviyyəsində 
müəyyən olunub.

İşsizlikdən sığorta sistemi işsiz 
vətəndaşları uzun müddət sığorta 
ödənişi almağa deyil, əksinə, onların ix-
tisaslarını, təhsillərini, peşəkarlıqlarını 
artırmaqla, yenidən əmək bazarına 
qaytarılmasını stimullaşdırır. 

Sığorta ödənişini almaq hüququ 
yalnız dövlət orqanının və ya hüquqi 
şəxsin ləğv edilməsi, yaxud işçilərin 
sayı və ya ştatların ixtisarı nəticəsində 
əmək münasibətlərinə xitam verilmiş 
və məşğulluq orqanında işsiz kimi qey-
diyyata alınmış sığortaolunanlara şamil 
edilir. İşsizliyin başlanmasından əvvəlki 
24 təqvim ayı ərzində 12 təqvim ayın-
dan çox, lakin ən azı 3 il sığorta stajına 
malik əmək qabiliyyətli şəxslər üçün 
Qanunun 14.1-ci maddəsinə uyğun 
şəkildə sığorta ödənişi nəzərdə tutulur. 
Yəni həmin şəxslərə sığorta ödənişi 
onların sığorta stajından asılı olaraq 
itirilmiş orta aylıq əməkhaqqlarının 
məbləğinə görə sığorta stajı 3 ildən 5 
ilə qədər olduqda – 50 faiz, sığorta stajı 
5 ildən 10 ilə qədər olduqda – 55 faiz, 
sığorta stajı 10 ildən yuxarı olduqda 60 
faiz səviyyəsində müəyyən edilib. İşsiz-
liyin başlanmasından əvvəlki 24 təqvim 
ayı ərzində 12 təqvim ayından az, 
lakin ən azı 3 il sığorta stajı olan əmək 
qabiliyyətli şəxslərə isə minimum sığor-
ta ödənişi məbləği ödəniləcək ki, bu 
da qanunda minimum aylıq əməkhaqqı 
məbləğinə bərabər götürülüb.

Sığorta ödənişi ilkin müraciət 

zamanı 6 ay, təkrar müraciət zamanı 
isə 3 ay müddətinə təyin edilir. Qeyd 
edilməlidir ki, bir şəxs üçün sığor-
ta ödənişinin verilmə müddəti ilkin 
müraciət zamanı sığorta ödənişi təyin 
edildiyi aydan sonrakı 24 ay ərzində 
9 aydan artıq ola bilməz. Bununla 
yanaşı, vətəndaş ilk dəfə sığorta ödənişi 
təyin olunduğu vaxtdan sonrakı 24 ay 
ərzində “Məşğulluq haqqında” Qa-
nunda nəzərdə tutulmuş münasib işlə 
təmin edilmədikdə, ona bir dəfə təkrar 
müraciət edərək yenidən minimum 
sığorta ödənişi almaq hüququ verilir. 
Digər tərəfdən, qanunda müvafiq hal-
larda sığorta ödənişinə əlavə də nəzərdə 
tutulur ki, bu da sığorta ödənişi təyin 
edilmiş şəxsin himayəsində 18 yaşa çat-
mamış uşaq (əyani təhsil alan tələbələr 
və şagirdlər təhsili bitirənədək, lakin 
23 yaşından çox olmamaqla) olduqda 
nəzərdə tutulub. Lakin ailədə ər və 
arvadın hər ikisinə sığorta ödənişi təyin 
edildikdə, onlardan yalnız birinə əsas 
sığorta ödənişinə əlavəni almaq hüququ 
şamil edilir.

İ. İsayev işsizliyə görə aylıq sığorta 
ödənişinin hesablanması və ödənilməsi, 
işsizlikdən sığorta üzrə sığortaedənlərin 
və sığortaolunanların qeydiyya-
tı, sığorta ödənişinin verilməsinin 
dayandırılması və s. ilə bağlı qanunda 
əksini tapan məqamlar barədə praktik 
izahlar verərək bildirib ki, dövlət baş-
çısının “İşsizlikdən sığorta haqqında” 
Azərbaycan Respublikasının 2017-ci 
il 30 iyun tarixli 765-VQ nömrəli Qanu-
nunun tətbiqi barədə” 5 avqust 2017-ci 
il tarixli fərmanının tətbiqi ilə əlaqədar 
Azərbaycan Respublikasının Əmək və 
Əhalinin Sosial Müdafiəsi Nazirliyi qar-
şısında konkret tapşırıqlar əksini tapıb. 
Onların da yüksək səviyyədə həyata 
keçirilməsi təmin olunacaq.

Azərbaycan Prezidenti İlham 
Əliyevin 7 aprel 2016-cı il tarix-
li sərəncamına əsasən icra olunan 
özünüməşğulluq proqramı çərçivəsində 
işsiz və işaxtaran vətəndaşların fərdi 
təsərrüfatlarının qurulması, onların və 
ailə üzvlərinin özünüməşğulluğuna 
şərait yaradılması yönündə mühüm 

addımlar atılır. Bu proqram 1400 nəfər 
vətəndaşı əhatə edir. 

Məlum olduğu kimi, Nazirlər Ka-
binetinin 2017-ci ilin birinci yarısının 
sosial-iqtisadi inkişafının yekunlarına 
və qarşıda duran vəzifələrə həsr olunan 
iclasında Azərbaycan Prezidenti İlham 
Əliyev bu proqramı yenilik, yeni 
təşəbbüs kimi qiymətləndirərək, proqra-
mın çox böyük perspektivi və artıq yax-
şı nəticələrinin olduğunu deyib: “Biz 
bu yaxınlarda bu proqrama start verdik. 
İlkin vəsaiti mən Prezidentin ehtiyat 
fondundan ayırdım. Əmək və Əhalinin 
Sosial Müdafiəsi Nazirliyi treninqlər 
keçirib, ailələr müəyyən edilibdir. 
Artıq bir çox ailələrə dövlət tərəfindən 
maliyyə dəstəyi göstərilir və tövsiyələr 
verilir ki, onlar öz ailə biznesini necə 
qursunlar və onların ünvanlı dövlət so-
sial yardımına ehtiyacı qalmasın, özləri 
üçün yaxşı şərait yaratsınlar. 

Bu istiqamətdə qanunvericilikdə 
də müvafiq dəyişikliklər edildi. Bu 
dəyişikliklər nəticəsində gələn ildən 
başlayaraq Əmək və Əhalinin Sosi-
al Müdafiəsi Nazirliyinin öz vəsaiti 
yaradılacaq və biz o vəsaitlə minlərlə 
ailəni özünüməşğulluq proqramı ilə 
əhatə edə bilərik. Mən hesab edirəm ki, 
birinci mərhələdə hər il 5-10 min ailə 
dövlətdən bu dəstəyi almalıdır. Əgər na-
zirliyin buna vəsaiti çatmasa, müraciət 
etsinlər, mən əlavə vəsait ayıraram. 
Beləliklə, əgər biz hər il 5-10 min ailəni 
əhatə etsək, 5-6 faiz səviyyəsində olan 
işsizlik də aradan götürüləcək və ün-
vanlı yardıma da ehtiyac qalmayacaq”. 

Dövlət başçısının sosial-iqtisadi 
siyasəti, respublikanın aztəminatlı 
təbəqəsinin problemlərinin həlli 
yolunda qəbul etdiyi qərarlar və atdığı 
addımlar, ölkəmizdə işsizlikdən sığorta 
sisteminin tətbiqi özünüməşğulluq 
proqramının gələcəkdə daha geniş vüsət 
almasına, bundan dəfələrlə çox insanın 
özünüməşğulluğuna dəstək verilməsinə, 
digər aktiv məşğulluq tədbirlərinin 
miqyasının genişlənməsinə də əsaslı 
təminat yaradacaq.

Zərifə HÜSEYNOVA,  
“Xalq qəzeti”

İşsizlikdən sığorta əhalinin sosial müdafiəsinin 
gücləndirilməsinə təminat yaradır

ABŞ-ın Texas ştatı təbii 
fəlakət zonası elan edilib

 � ABŞ Prezidenti Donald Tramp “Harvi” 
qasırğası ilə əlaqədar Texas ştatını təbii fəlakət 
zonası elan edib.

APA-nın xəbərinə görə, bu barədə D.Tramp özünün “Tvitter” 
səhifəsində yazıb: 

“Texas ştatı qubernatorunun sorğusuna əsasən müvafiq sənəd 
imzaladım. Texas ştatı təbii fəlakət zonası elan edilir. Bu, ştata 
federal hökumətin tam dəstəyini təmin edəcək”. 

Dördüncü kateqoriyaya qədər güclənən “Harvi” qasırğası 
ABŞ-ın Texas ştatına çatıb. Qasırğa artıq yaşayış məntəqələrinin 
birində fəsadlar törədib. 

“Harvi” son 12 ildə ABŞ-da qeydə alınan ən güclü qasırğadır. 
2005-ci ildə beşinci kateqoriyalı “Katrina” qasırğası Luiziana şta-
tının Yeni Orlean şəhərinin 80 faizini su altında qoymuşdu. Təbii 
fəlakət nəticəsində 2 000 nəfər ölmüş, daha 1 milyonadək insan 
evini tərk etməyə məcbur olmuşdu.

Nikolas Maduro ABŞ-ın Venesuelaya 
qarşı yeni sanksiyalarını şərh edib

 � Venesuela Prezidenti Nikolas Маduro 
bildirib ki, ABŞ-ın Venesuelaya qarşı yeni sanksiyaları 
Amerika tərəfinə xam neft ixracını çətinləşdirəcək.

Trend-in RİA 
Novosti-yə istinadən 
verdiyi məlumata görə, 
bu haqda Röyter agentliyi 
xəbər verib.

ABŞ Prezidenti Do-
nald Tramp avqustun 25-
də Venesuelaya qarşı yeni 
sanksiyalar tətbiq edib.

Öz növbəsində Ma-
duro Trampı beynəlxalq 

hüquqa və Latın Amerikası ilə münasibətlərə laqeydlikdə ittiham 
edib.


